
 

 

Minnisblað 

 

Drög að frumvarpi til laga um breytingu á lögum 

um Ríkisútvarpið, fjölmiðil í almannaþágu 

(upplýsingaréttur almennings) 

 

17. nóvember 2020 

  

Í samráðsgátt stjórnvalda voru 9. nóvember sl. birt til umsagnar drög að 

frumvarpi til laga um breytingu á lögum um Ríkisútvarpið, fjölmiðil í 

almannaþágu nr. 23/2013. Eins og rakið er í samráðsgáttinni og í 

frumvarpsdrögunum er tilefni frumvarpsins bréf umboðsmanns Alþingis í máli 

nr. 1031/2019, þar sem kvartað var yfir úrskurði úrskurðarnefndar um 

upplýsingamál þar sem staðfest var ákvörðun stjórnar Ríkisútvarpsins ohf., 

um að synja beiðni kvartanda um aðgang að upplýsingum um umsækjendur 

um starf útvarpsstjóra. 

 

Með frumvarpinu er lagt til að gera breytingar á 18. gr. laga um Ríkisútvarpið, 

fjölmiðil í almannaþágu, sem fela í sér að rýmka rétt almennings til 

upplýsinga um málefni starfsmanna umfram það sem almennt gildir um 

starfsemi lögaðila, sbr. 2. mgr. 2. gr. upplýsingalaga nr. 140/2012 og í því 

samhengi sérstaklega 7. gr. sömu laga þar sem fjallað er um rétt almennings 

til aðgangs að gögnum um málefni starfsmanna, bæði opinberra 

starfsmanna og starfsmanna lögaðila í meirihluta eigu hins opinbera. 

 

Af þessu tilefni er athygli vakin á eftirtöldum atriðum: 

 

1. Í upplýsingalögum er greinarmunur gerður á rétti almennings til 

upplýsinga um málefni starfsmanna eftir því hvort starfsmenn teljist 

opinberir starfsmenn eða starfsmenn lögaðila sem er í meirihluta 

eigu hins opinbera. Frumvarp þetta felur því í sér að sérreglur munu 

gilda um Ríkisútvarpið ohf. hvað þetta varðar, eitt opinberra 

fyrirtækja og lögaðila í meirihluta eigu hins opinbera, þrátt fyrir að 

starfsmenn fyrirtækisins teljist ekki opinberir starfsmenn og njóti ekki 

réttinda sem slíkir. 

 

2. Frumvarp þetta snýr ekki að upplýsingalögunum sjálfum heldur er 

lagt til að 2. mgr. 18. gr. laga um RÚV verði breytt með því að setja 

þar inn og í næstu tveimur málsgreinum efnisatriði 7. gr. 

upplýsingalaga að því er varðar rétt almennings til aðgangs að 

upplýsingum um opinbera starfsmenn og heimfæra upp á 

starfsmenn RÚV. Þessi aðferð felur í sér að ekki er ljóst hvernig leysa 

eigi úr því ef ágreiningur skapast um túlkun á breyttum ákvæðum 18. 

gr. laga um RÚV, þ.e. hvort úrskurðarnefnd um upplýsingamál telji 



 

 

Drög að frumvarpi til 

laga um breytingu á 

lögum um 

Ríkisútvarpið, fjölmiðil 

í almannaþágu 

(upplýsingaréttur 

almennings) 

2 / 2 

sig hafa það hlutverk að leysa úr slíkum ágreiningi og þá á grunni 

framangreindrar sérreglu í sérlögum. Þetta þarfnast nánari 

skoðunar. 

 

3. Fyrr á þessu ári voru gerðar breytingar á samþykktum 

Ríkisútvarpsins ohf. þar sem skýrt er sagt að ætíð skuli veita 

almenningi upplýsingar um nöfn og starfsheiti umsækjenda um 

stjórnendastörf hjá Ríkisútvarpinu ohf. og dótturfélaga þess, þegar 

umsóknarfrestur er liðinn.  

 

4. Tilvísanir í seinni málsgrein 2. gr. frumvarpsins til málsgreina eiga 

væntanlega einungis að vera til 2. mgr. 18. gr. laganna eins og til 

stendur að breyta henni samkvæmt frumvarpinu en ekki 1. og 2. mgr. 

eins og segir í drögunum. Sjá í því samhengi lokamálsgrein 7. gr. 

upplýsingalaga. 

 

 

Virðingarfyllst, 

 

 

Stefán Eiríksson, útvarpsstjóri. 

 


